
हाल हीमें एक खबर पढ़कर दिल बैठ-सा गया। वर्सेल
नामक IT कंपनी ने 10 लोगों की सेल्स टीम को अपने
आर्टिफिशल इंटेलिजेंस मॉडल के प्रशिक्षण के लिए

इस्तेमाल किया और जब उसका
AI एजेंट सब जान-समझ गया तो
उनमें से 9 लोगों को टीम से निकाल
दिया। ये सभी लोग, जाने या
अनजाने में, अपनी ही जगह लेने के
लिए AI की मदद कर रहे थे।
वाइब कोडिंग कासंदेश । आज
भी कई लोग बहस करते हैं कि AI
से ऐसा काम नहीं होगा या वैसा

काम नहीं होगा, इसलिए उनकीनौकरीयाकारोबार इस
चुनौती से सुरक्षित है। AI के जरिए प्रोग्रामिंग करने की
‘वाइब कोडिंग’ के बारे में अब ऐसीखबरें भीछपनेलगी
हैं कि वह तो एक बुलबुला साबित हुई है और प्रोगामरों
को परेशान होने की जरूरत नहीं। ‘वाइब कोडिंग’ का
मतलब है, सॉफ्टवेयर ऐप्लिकेशनों, वेबसाइटों आदि
के विकास के लिए AI से हीऑटोमेटिक तरीके से काम
करवा लेना।
AI का शैशव काल । इस तरह की खबरों के आधार
पर तुरत-फुरत निष्कर्ष निकाल लेने वाले लोग यह भूल
जाते हैं कि जनरेटिव AI अब भी अपने शैशव काल में
ही है। जब तक हमें चुनौती का अहसास ही नहीं होगा
तब तक हम उसकासामनाकरनेके लिए कैसे तैयार हो
सकेंगे?
इसलिए चिंता । क्लाउड कंप्यूटिंग की टॉप कंपनियों
में से एक सेल्सफोर्स ने सॉफ्टवेयर इंजीनियरों की भर्ती
नहीं करने का ऐलान किया है। वजह? AI नेआउटपुट
इतना बढ़ा दिया है कि नए लोगों की जरूरत ही नहीं।
भारत का ही उदाहरण देखिए - 'दुकान' नामक
स्टार्टअप के सीईओ ने कुछ महीने पहले कहा था कि
उन्होंने अपनी कस्टमर सपोर्ट टीम के 90% प्रतिशत
लोगों की छुट्टी कर दी, क्योंकि उनका काम अब AI
एजेंट करने लगा है। अमेजन, गूगल, माइक्रोसॉफ्ट,
फेसबुक, विप्रोसमेत तमाम बड़ीकंपनियों से छंटनीकी
खबरें आ रही हैं और लाखों लोग प्रभावित हो रहे हैं।
कठिन दुविधा। आज हम कमाल की दुविधा से जूझ
रहे हैं, AI का इस्तेमाल करें या नहीं! इस्तेमाल न
करना हमें डिजिटल डायनासोर बना देगा। दूसरी
तरफ, इस्तेमाल करने कीअपनी समस्या है। हाल ही में
IBM ने हजारों कर्मचारियों की भर्ती रोक दी क्योंकि

उसे लगता है कि AI एजेंट ये काम कर लेंगे। इंग्लैंड में
दूरसंचार के क्षेत्र की सबसे बड़ी कंपनी ब्रिटिश
टेलिकॉम (बीटी) ने कहा है कि वह साल 2030 तक
करीब 55 हजार नौकरियों में कटौती करने जा रही है,
जो कि उसके कर्मचारियों की कुल संख्या का करीब
40% है।
अतिरिक्त का लालच । उबर अब अपने ड्राइवरों
को थोड़ा अतिरिक्त पैसा कमाने का मौका दे रही है। ये
लोग AI से जुड़े ‘माइक्रोटास्क’ पूरे कर सकते हैं, जैसे
फोटो खींचना, ऑडियो क्लिप रिकॉर्ड करना आदि।
इनके जरिए उबर अपने AI मॉडलों को प्रशिक्षित कर
सकेगी। उसे पता है कि भविष्य ड्राइवर-लेस कारों का
है। यही नहीं, बेंगलुरु और हैदराबाद में BPO कंपनियां
चुपचाप AI को टियर-1 सपोर्ट, डेटा एंट्री और बेसिक
कोडिंग जैसे कामों में प्रशिक्षित कर रही हैं।
डिजिटल क्लोन। साफ है कि जो बातें भारतीय
आईटी-सेवाओं को विश्व बाजार में प्रतिस्पर्धी बनाती
थीं अब वे सब लार्ज लैंग्वेज मॉडलों के पास उपलब्ध
हैं, जैसे अंग्रेजी बोलने में प्रवीणता, आईटी की अच्छी
जानकारी, सस्ता श्रम, अनुशासन और अधिक बचत।
पिछले दिनों मैंने ‘रेडिट’ (Reddit) पर एक ऐसा ही
विडंबनापूर्ण अनुभव पढ़ा। एक ग्राफिक-डिजाइनर ने

बताया कि उसने अपनी कंपनी में उत्साह से AI टूल
अपनाए, अपने टेंपलेट्स, अपनी शैली, अपनी
शॉर्टकट्स आदि को शेयर किया। आखिरकार उसे
निकाल दिया गया क्योंकि उसके जैसा काम AI से
संभव था। इस ग्राफिक डिजाइनर ने अपना डिजिटल
क्लोन बना दिया था, जो अब कंपनी के लिए मुफ्त में
काम कर रहा था।
अदृश्य श्रम-बल की भूमिका। भारत में अदृश्य
श्रम-बल बहुत बड़ी संख्या में AI प्रणालियों को
प्रशिक्षित करने में जुटा है। हजारों डेटा एनोटेटर्स, कंटेंट
मॉडरेटर, क्वॉलिटी चेकर्स अक्सर 15,000 से
25,000 रुपये मासिक कमाते हुए चित्रों को लेबल कर
रहे हैं, हानिकारक कंटेंट को चिह्नित कर रहे हैं, AI से
मिलने वाले परिणामों की ग्रेडिंग कर रहे हैं, भाषाई
संवादों की रेकॉर्डिंग कर रहे हैं, वातावरण, लोगों व
दस्तावेजों के फोटो ले रहे हैं। ये सब दरअसल मशीनों
को देखना, बोलना और सोचना सिखा रहे हैं। ऐसा न
करने का विकल्प उपलब्ध नहीं है। यह उनका रोजगार
है और यही AI के हित में भी है। लेकिन दुनिया में चल
रही ऐसी अनगिनत गतिविधियों का अंतिम नतीजा क्या
होगा? यह सवाल आपके लिए है।

(लेखक वरिष्ठ आईटी विशेषज्ञ हैं)

AI के मुखौटे के पीछे का सच
लेबर फोर्स के सामने दुविधा बन गई है आर्टिफिशल इंटेलिजेंस

बालेन्दु शर्मा
दाधीच

अपना ही
नुकसान

� कंपनियां कर्मचारियों से
AI को दिलवाती हैं ट्रेनिंग

� कुछ समय में AI बगैर
वेतन करने लगता है काम

� तैयार होजाती है कर्मचारी
छंटनीकीजमीन 

न्यू यॉर्क के मेयर पद पर डेमोक्रेट जोहरान ममदानी
की जीत के बाद मैं इथका से न्यू यॉर्क जा रही थी।
पिछले दो दिनों से बर्फ पड़ रही थी। रास्ते भर बर्फीले
तूफान, बर्फ के पर्दे आंखों के सामने रह-रहकर
लहराते। बर्फ के टुकड़े नन्हे सफेद फूलों की तरह
उड़ते, खेतों में जैसे बर्फ के समुद्र।
इथका न्यू यॉर्क स्टेट में है। अपने यहां की

यूनिवर्सिटी कार्नेल के लिए दुनियाभर में मशहूर भी।
यहां का फॉल या पतझड़ देखने के लिए दूर-दूर से
लोग आते हैं। पेड़ों पर लगा हर पत्ता रंग-बिरंगा फूल
बन जाता है। संयोग से मैंने पतझड़ के बाद अब यहां
की धुआंधार पड़ती बर्फ भी देख ली थी। 
रास्ते भर तरह-तरह के दृश्य देखते हुए लगभग

चार बजे न्यू यॉर्क पहुंचे। तमाम घुमावदार रास्तों से
होते हुए लिंकन टनल में घुसे। फिर चलते-चलते उस
जगह पहुंचे जहां दुनिया की निगाहें लगी रहती हैं। न्यू
यॉर्क अमेरिका की आर्थिक राजधानी है। यहीं टाइम
स्क्वेयर,अंपायर स्टेट बिल्डिंग, वर्ल्ड ट्रेड सेंटर,
मैडम तुसाद म्यूजियम, न्यू यॉर्क टाइम्स और न्यू
यॉर्क पत्रिका के दफ्तर आदि हैं। सिक्स्थ एवेन्यू जहां
दुनिया भर के सबसे मशहूर और महंगे ब्रैंडस के
शोरूम हैं। माना जाता है कि विश्व के सारे अमीर यहीं
खरीदारी करने आते हैं।
यहीं बाईं तरफ फिफ्थ एवेन्यू में ट्रंप टावर भी है।

राष्ट्रपति ट्रंप और उनकी पत्नी मेलिनिया अक्सर यहां
आते रहते हैं। आज भी
जब-जब बाएं मुड़ने
कोशिश की, पुलिस ने
रोक दिया। पता यही चला
कि शायद यहां आज ट्रंप
आए हुए हैं। वैसे भी यह
पुराना शहर है। सड़कें
बहुत चौड़ी नहीं हैं।
बल्कि, भारत की सड़कें
यहां से ज्यादा चौड़ी हैं।

हां, यहां बेशुमार बहुमंजिला इमारतें हैं, जिनकी
मंजिलें नीचे से देखकर गिनना मुश्किल है। सड़कों
पर लोग बेतहाशा दौड़ रहे थे। यहां लोग अपनी कार
का इस्तेमाल बहुत कम करते हैं। पार्किंग की जगह
नहीं मिलती, मिलती भी है, तो बेहद महंगी। 
असंख्य युवाओं को भागते-दौड़ते देख और न्यू

यॉर्क की चमक-दमक देख लगा कि एक तरफ
पूंजीवादी अमेरिका की आर्थिक राजधानी, दूसरी
तरफ इसका मेयर जोहरान ममदानी जिसने इस देश
में समाजवादी नारे और बराबरी के हक दिलवाने के
वायदे करके चुनाव जीता है। न्यू यॉर्क में रहने वाले
एक मित्र ने पिछले दिनों बताया था कि यहां मकान के
किराए इतने ज्यादा हैं कि आम आदमी के लिए घर
लेना मुश्किल है। हर दिन किराए बढ़ते हैं। ममदानी ने
अपने अन्य वायदों के अलावा किराए पर भी नियंत्रण
की बात की है। मैं कोशिश कर रही हूं कि ममदानी का
कोई पोस्टर, कोई होर्डिंग दिखाई दे, पर कुछ दिखाई
नहीं देता। साथ बैठा लड़का कहता है कि ध्यान से
देखो, होसकता है, यहीं कहीं घूमता दिख जाए। भारत
की तरह नेतागीरी करने के लिए लोगों को चुनाव
जीतते ही, यहां जेड-सिक्यॉरिटी नहीं चाहिए होती।

यहीं कहीं न दिख
जाए ममदानी

क्षमा शर्मा

दिल्ली से लेकर मध्य प्रदेश के रीवा तक, हाल की घटनाएं स्कूलों के
माहौल पर बड़ा सवालिया निशान लगाती हैं। चार जगह चार मासूमों ने
जान दी और सबके पीछे वजह यही थी कि टीचर्स ने उनके दर्द को नहीं
समझा, उल्टे परेशान किया। इस तरह की घटनाएं शर्मनाक हैं।
चार मामले । हालिया मामला दिल्ली का है, जहां 10वीं के बच्चे ने

मेट्रो के सामने कूदकर जान दे दी।
आरोप है कि टीचर्स उसे कई महीनों से
परेशान कर रहे थे। इसी तरह रीवा में
फांसी लगाने वाली 11वीं की छात्रा ने
स्यूसाइड नोट में लिखा कि टीचर उसे
मारते थे और हाथ पकड़ लेते थे।
राजस्थान के करौली में 9वीं के बच्चे ने
आखिरी शब्द लिखे कि मरने के बाद
टीचर को जेल भिजवाना। वहीं, जयपुर
केस में भी स्कूल की लापरवाही सामने
आई है।

अनसुनी पुकार । एक बात सामान्य है कि स्टूडेंट्स जितना दूसरे बच्चों
के व्यवहार से नहीं टूटे, उससे ज्यादा उन्हें शिक्षकों के रुखेपन और
अनदेखीकी वजह से धक्कालगा। जयपुर वाले केस में 9 साल की बच्ची
अपने टीचर्स को बताती रही कि दूसरे बच्चे उसे परेशान करते हैं, मगर
स्कूल ने उसे रोकने के लिए कुछ नहीं किया।
संवेदनशीलताकी कमी । CBSE कीगाइडलाइंस के मुताबिक,हर

स्कूल में रिड्रेसल कमिटी होनी चाहिए। लेकिन ज्यादातर स्कूलों में आज
भीबुलिंग कोलेकर संवेदनशीलतानहीं है। इसे बच्चोंके बीच कीसामान्य
बात मानकर नजरअंदाज कर दिया जाता है। कई बार तो टीचर खुद ऐसा
बर्ताव करते हैं, जिससे बाल/किशोर मन को ठेस पहुंचती है, जैसा दिल्ली
में हुआ।
उम्र भर का दर्द । स्कूलों की घटनाओं का स्टूडेंट्स के मन-मस्तिष्क

पर असर लंबे समय तक रहता है। कई बार तो जीवन भर। विभिन्न
स्टडीज बताती हैं कि पढ़ाई के दौरान का नकारात्मक अनुभव बच्चों को
हमेशा के लिए अवसाद में धकेल सकता है।
मनोदशासमझें । स्कूल या किसी भीकैंपस का मतलब केवल शिक्षा

नहीं, स्टूडेंट्स का सर्वांगीण विकास है। और ऐसा तब तक नहीं हो
सकता, जब तक टीचर्स अपने स्टूडेंट्स की बातों पर ध्यान नहीं देंगे,
उनकीमनोदशा नहीं समझेंगे। पैरंट्स अपने बच्चों को इस यकीन के साथ
भेजते हैं कि स्कूल में टीचर हैं, जो सब संभाल लेंगे। इस तरह की घटनाएं
उस भरोसे को तोड़ने वाली हैं।

स्टूडेंट्स का दर्द

शिक्षकों ने की अनदेखी

बुलिंग से परेशान बच्चों का स्यूसाइड

मनुष्य की सबसे बड़ी भूल यही है कि वह हर
काम को बहुत मेहनत, बहुत तनाव और बहुत
दबाव के साथ करने को ही सफलता मान लेता
है। हम मान लेते हैं कि जितना अधिक हम खुद
को धकेलेंगे, उतना ही जीवन में आगे बढ़ेंगे। पर
सच्चाई यह है किअत्यधिक दबाव मन की शक्ति
को कम करता है, ध्यान को बिखेरता है और
रचनात्मकता को मार देता है। जिस व्यक्ति का

मन भारी हो जाता है, वह स्थिति पर पकड़ तो चाहता है, पर पकड़ ढीली
ही पड़ती जाती है। कभी आपने शेर को शिकार करते देखा है? वह
दौड़ते हुए नहीं थकता, वह धीरज से चलता है। वह तनाव में नहीं रहता,
वह सजग रहता है। उसकी चाल में एक शांत आक्रामकता होती है, एक
ऐसी शांति जो ऊर्जा को क्षीण नहीं होने देती। यह शांत शक्ति ही उसकी
जीत का रहस्य है। मनुष्य भी तभीअपनीचरम क्षमता पर काम करता है,
जब वह शांत बने रहते हुए तीव्र मानसिक ऊर्जा में होता है। इसी को हम
प्रवाह की अवस्था यानी फ्लो स्टेट कहते हैं। 
जब मन पर दबाव होता है, तो विचार एक दूसरे से टकराने लगते हैं।

निर्णय अस्पष्ट हो जाते हैं। शरीर थक जाता है और कार्य बोझ जैसा
लगने लगता है। यह अवस्था हमें लक्ष्य से दूर ले जाती है। सच्ची
सफलताकाआधार दबाव नहीं, बल्कि स्पष्टता है। स्पष्टता तभीआती
है जब मन शांत हो। जब मन के भीतर अनावश्यक हलचल कम हो
जाती है, तब सोच गहरी होती है। तब निर्णय सहज आते हैं। तब बड़ी
समस्याएं भी एक सुलझी हुई दृष्टि से देखी जाती हैं। कार्य जितना भी
कठिन हो, यदि मन शांत है, तो वह बोझ नहीं लगता। लेकिन यदि मन
उलझा है, तो साधारण काम भी पर्वत जैसा लगने लगता है।
सहजता किसी आलस्य का नाम नहीं है। सहजता वह अवस्था है,

जहां मन पूरी तरह उपस्थित रहता है, बिना किसी दबाव के। काम वही
है, लक्ष्य वही है, रास्ता वही है, पर करने का ढंग बदल जाता है। जैसे
जल बहता है बिना शोर, बिना संघर्ष, पर अपनी क्षमता से पत्थरों को
काटता हुआ आगे बढ़ता है। जब हम प्रयास करते हैं, तो मन भारी होता
है। पर जब हम प्रवाह में होते हैं, तो मन हल्का होजाता है। यह प्रवाह की
अवस्था यूं ही नहीं आती, इसके तीन आधार हैं। पहला, शरीर को धीमी
और गहरी सांसों से संतुलित करना। दूसरा, मन को केवल उसी क्षण में
टिकाना, जिसमें हम हैं और तीसरा, परिणाम की चिंता छोड़कर केवल
कर्म को सम्मान देना। जब व्यक्ति इन तीनों का अभ्यास करता है, तब
उसकाकाम बोझ नहीं, साधना बन जाता है। और जब काम साधना बन
जाए, तब चिंता स्वतः ही समाप्त हो जाती है। 

जब प्रयास नहीं, प्रवाह
बदलता है जीवन

सुंदर चंद ठाकुर

जिस दौर में नृत्य को बेहद नीची निगाह से देखा जाता
था, 18 साल की सोनल पकवासा ने उस 60 के दशक
में शास्त्रीय नृत्य कोजीवन मान लिया। परिवार-समाज
के विरोधों को दरकिनार कर भरतनाट्यम और ओड़िसी
जैसी नृत्य विधाओं को ऐसा साधा कि दुनिया सोनल
मानसिंह की मुरीद हो गई। हाल ही में मुंबई में हुए
इंडिया मैरीटाइम वीक में अपनी भव्य प्रस्तुति अमृत
मंथनम् के लिए सराहना बटोरने वाली सोनल मानसिंह
से NBT की उपमा सिंह ने की बातचीत:

�आपने 60 के दशक में तब शास्त्रीय नृत्य को
करियर चुना, जब उसे बहुत ही कमतर माना
जाता था। आपने कैसे तय किया कि आपको यही
करना है और कितना विरोध सहना पड़ा?
यह कैसे तय किया कि मुझे यही करना है, यह आज

तक मेरे लिए रहस्य है। मैं सिर्फ 18 साल की थी, जब
मेरे अंदर से आवाज आई और मुंह से निकला कि मुझे
यहीकरना है, जिसके लिए विरोध तो बहुत सहना पड़ा।
घर में सभी ने मुझसे बात करना बंद कर दिया पर मैं भी
जिद्दी थी, तीसरे दिन मैं घर से ही निकल ही गई। पिता
जी ने बैंक में मेरा खाता खुलवाया था, जिसमें जर्मन
स्कॉलरशिप के थोड़े-बहुत पैसे थे। पैसे निकाले, वीटी
स्टेशन से टिकट ले लियाऔर ट्रेन लेकर पहुंच गई गुरु
जी (प्रो यूएस कृष्णा राव) के पास बेंगलुरु। फिर
मुड़कर नहीं देखा। घरवालों ने बहुत सुनाया किसमाज
में नाक कटा दी। लोग क्या कहेंगे? लोग कह रहे हैं कि
आपने बिगाड़ दिया है? नाचने वाली बनेगी, ये सब
कहा गया, मगर हमने कुछ ध्यान नहीं दिया। हम तो
पहुंच गए थे गुरु जी के पास, बाकीआप झेलो।
�फिर घरवालों की ये नाक कटा दी से नाक
ऊंची कर दी की सोच कब बदली?
वह तो बहुत जल्दी बदल गई क्योंकि 1963 में मैं घर

से भागी। फिर 1965 में मैं अपनी पहली शादी (पूर्व
डिप्लोमैट ललित मान सिंह संग) के लिए जिनेवा गई।
वहां यूरोपियन देशों में परफॉर्म किया,लेकिन मैं सोनल
पकवासा के नाम से पहले ही जानी जाने लगी थी। मेरे
दादा जी (मंगल दास पकवासा) जब तीसरी बार
गर्वनर बने, तो तब के मैसूर (अब कर्नाटक) के
मुख्यमंत्री एस निजिलिंगप्पा जी ने एक पब्लिक मीटिंग
में कहा कि आज से हमारे राज्यपाल साहब सोनल
पकवासा के दादा जी के रूप में जाने जाएंगे। 1965 के
आसपास की बात रही होगी। फिर मैंने काफी देशों में
परफॉर्म किया। यहां दिल्ली में पहला या दूसरा फिल्म

फेस्टिवल था, जिसमें सत्यजीत रे, कुरोसावा सारे बड़े
लोगों के सामने परफॉर्म किया। राष्ट्रपति भवन में
किया, तो मेरी जड़ें मजबूत होती गईं और नाम होता
गया। उसमें सबसे बड़ी कृपा मां भगवती की मानती हूं।
वही सारे काम करवाती हैं।
�आप वो महिला हैं जिसने अपनी शर्तों पर
जिंदगी जी। एक औरत को अपनी शर्तों पर जीने
के लिए क्या कुछ सुनना-सहना पड़ता है? कैसे
डटे रहना होता है?
अपनी शर्तों पर जीना आसान बिल्कुल नहीं है। मेरी

जो हालिया परफॉर्मेंस है- अमृत मंथनम्, जैसे उस
मंथन में पहले हलाहल (विष) निकला, जिसे शिवजी
ने पी लिया। हमारे जीवन में भी बहुत हलाहल मिला है।
अभी भी मिल रहा है, लोगों की ईष्या, पीड़ा, नेगेटिविटी,
मगर हमें अपना शिव खुद बनकर वो हलाहल पीना
पड़ता है। मुझे तो हर कदम पर सोशल स्टिग्माभीकाफी
झेलना पड़ा। जब नृत्य को चुना, तब उंगलियां उठीं।
फिर जब पहले पति से अलग हुई, क्योंकि वहां भी यही
शुरू हो गया कि बहुत हुआ नाचना, अब छोड़ो, तो
हमने तो पहले ही कह दिया था कि ये सारे स्टूडेंट मेरे
बच्चे हैं। फिर, दूसरी बार एक जर्मन से शादी की, वो
साथ सात वर्ष तक चला। इस अलगाव, परिवार को
लेकर भी बड़े सवाल उठे। जैसे, पुणे मेंआर्मीकैंटोनमेंट
में मेरे सम्मान में डिनर था। एक आर्मी वाइफ ने पूछा,
आपके कितने बच्चे हैं। मैंने कहा- बहुत सारे। उसको
समझ नहींआया। फिर,आपके पति क्याकरते हैं? मैंने

कहा- कौन सा? तो मैं मुंह पर सुना देती थी। मगर यह
सब हमेशा चलता रहा।

�आपकी कई नृत्य कोरियोग्राफी, वो चाहे
देवी दुर्गा हो, पंचकन्या या मानवता, उसमें
स्त्री सशक्तिकरण पर जोर रहा है। नृत्य के
जरिए यह संदेश देने की सोच कैसे जगी?
इसके बीज तो मेरे बचपन से हैं। मेरे दादा

मंगल दास पकवासा जी बहुत प्रगतिशील विचारों के
थे। वे फ्रीडम फाइटर थे, गर्वनर रहे। नारी
सशक्तिकरण तो बातें तो अब होती हैं, उन्होंने उस वक्त
मेरी मां को बहू नहीं बेटी का दर्जा दिया। मां के जितने
सपने थे, वो पूरे किए। चाहे आदिवासी लड़कियों के
लिए गुरुकुल बनाना हो या उनको फिजिकल ट्रेनिंग
देना। जब मेरी बड़ी बहन का जन्म हुआ तो उन्होंने
मिठाइयां बांटी। फिर मेराजन्म हुआ तोसब थोड़े निराश
थे। सबने कहा कि बेटा होता तो परिवार पूरा हो गया
होता लेकिन दादा जी ने कहा कि नहीं, देवीआई हैऔर
डलिया भरकर मिश्री बांटी। उन्होंने हमेशा मुझे सपोर्ट
किया तो दादा जी के मूल्य और सिद्धांत मुझमें आए हैं।
कला का सही अर्थ ही ये है कि वह कुछ बदलाव लाएं।
लोगों को सशक्त बनाए। इसलिए, मेरी कोरियोग्राफी में
बहुत महत्वपूर्ण संदेश रहते हैं।
�आप गुरु हैं। आपने सैकड़ों स्टूडेंट्स को
शास्त्रीय नृत्य का दीक्षा दी है। मगर आज की जो
Gen Z पीढ़ी है उसमें धैर्य की बड़ी कमी है,
जबकि शास्त्रीय नृत्य लंबी साधना मांगता है।
ऐसे में, इस कला का क्या भविष्य देखती हैं?
ये हमेशा रहेगा। ऐसा नहीं है कि मिट जाएगा, क्योंकि

कहीं न कहीं घर वापसी भी हो रही है। ये जो हड़बड़ी
वाला जीवन है, वह शांति नहीं देता है, सुकून नहीं देता
है। आज बाहर देशों में योग और वेदों का अभ्यास हो
रहा है। अफ्रीका तक में शास्त्रीय विधिसे हवन हो रहे हैं
तो ये चक्र चलता रहता है।

आज से सोनल होंगी दादाजी की पहचान

सोनल मानसिंह

हमारे जीवन में भी बहुत हलाहल
मिला है। अभी भी मिल रहा है,

लोगों की ईष्या, पीड़ा, नेगेटिविटी, मगर
हमें अपना शिव खुद बनकर वो हलाहल
पीना पड़ता है। मुझे तो हर कदम पर
सोशल स्टिग्मा भी काफी झेलना पड़ा।
जब नृत्य को चुना, तब उंगलियां उठीं

ऑफ़ दि ट्रैक

अब ऐसे खिलौने बनने लगे हैं, जो AI का उपयोग करके बच्चों से दोस्त
की तरह बातचीत करते हैं। अमेरिका के एक एनजीओ Fairplay ने
बच्चों को ऐसे खिलौनों से दूर रखने की चेतावनी दी है। प्लशीज, डॉल्स,
रॉबोट्स और अन्य इंटरैक्टिव खिलौनों में मौजूद चैटबॉट तकनीक बच्चों
से लगातार संवाद करती है। Miko, Grok and Gabbo, Smart
Teddy, Roybi और Loona जैसे कई उत्पाद दो वर्ष से भी कम उम्र
के बच्चों के लिए बेचे जा रहे हैं। विशेषज्ञ मानते हैं कि ये छोटे बच्चे इन
खिलौनों के संभावित दुष्प्रभावों से खुद को नहीं बचा सकते। हाल में
सिंगापुर की FoloToy कंपनी का Kumma Bear विवादों में रहा,
जिसने बच्चों को यौन विषयों, चाकू खोजने और आग लगाने जैसी
अनुचित सलाहें दीं। कंपनी ने इसके बाद अपने उत्पादों की बिक्री रोक दी
और सुरक्षा ऑडिट की घोषणा की। कई खिलौनों में ऑडियो-विडियो
रिकॉर्डिंग, स्पीच-टू-टेक्स्ट और फेस रिकग्निशन जैसी सुविधाएं होती हैं,
जो तीसरे पक्ष तक पहुंचा सकती हैं। साफ है कि बच्चों को सुरक्षित रखने
के लिए माता-पिता केवल विश्वसनीय निर्माताओं से खरीदारी करें और
AI आधारित खिलौनों से विशेष सावधानी बरतें।

दिलीप लाल
ख़तरनाक खिलौने

यूके बायोबैंक के अब तक के सबसे बड़े
अध्ययन ने भविष्य में ऐसे पिनप्रिक ब्लड टेस्ट
की राह खोल दी है,जो बीमारीके लक्षण आनेसे
10 साल पहले ही रोग का संकेत दे देगा। यह
तकनीक इलाज से अधिक रोकथाम आधारित
स्वास्थ्य मॉडल को मजबूत करेगी। इससेलोगों
को समय रहते संभलने का मौका मिलेगा।

चलते-चलते...

बच्चों को जीने दें
'सॉरी मम्मी, मैं आखिरी बार आपका दिल तोड़ रहा
हूं।' यह वाक्य हैआत्महत्याकरने वाले छात्र शौर्यका।
वह जान देते वक्त भी माफी मांग रहा था। उसकी चिट्ठी
में एक बच्चे का दर्द ही नहीं, हमारे शिक्षा तंत्र की
खौफनाक सच्चाई भी थी। स्कूल, जहां सपने संवारे
जाते हैं, वही उसके लिए डर और अपमान काअड्डा बन
गया था। शौर्य मरा नहीं, उसे मारा गया। उसका गुनाह
सिर्फ इतना था कि स्टेज से गिरकर रो पड़ा। शिक्षा तंत्र
बच्चोंकी भावनाओंकोसमझने में कितनाअसफल है।
ग्रेड, परफॉर्मेंस और अनुशासन की दौड़ में बच्चों का
टूटता मन किसी को दिखता ही नहीं। शिक्षक, जिन्हें
संवेदना का प्रतीक होना चाहिए,कई बार सबसे कठोर
बुली बन जाते हैं। हर साल सैकड़ों बच्चे डिप्रेशन और
आत्महत्या कीखबरों में बदल जाते हैं और समाज चुप
रहकर इस अपराध का हिस्सा बन जाता है। शौर्य की
चिट्ठी हर उस बच्चे की चीख है, जिसे हम कह देते हैं,
'सहन करो, बड़े हो जाओगे।' 

-प्रो. आरके जैन 'अरिजीत', ईमेल से

ऐश्वर्या राय की सीख 
लोकप्रिय फिल्म अभिनेत्री और विश्व सुंदरी ऐश्वर्या
राय बच्चन ने एक कार्यक्रम में प्रधानमंत्री नरेंद्र मोदीके
सामने बहुत हीआत्मसात करने योग्य बात कही है, जो
कड़वी है मगर सत्य है। उन्होंने कहा है विश्व में एक ही
जाति है, मानवता की, एक ही धर्म है, वह है प्रेम का,
एक ही भाषा है वह है हृदय की और एक ही ईश्वर है,
वह सर्वव्यापी है। उन्होंने कितने नपे-तुले हुए शब्दों में
सारगर्भित बातें कही हैं। यूं तो हमारे महान
ऋषियों-मुनियों, पवित्र ग्रंथों और सभी धर्म की प्रमुख
हस्तियों ने भी यही बातें कही हैं, लेकिन मान कौन रहा
है? वास्तविकता में देखें, तो जातिऔर धर्मके नाम पर
पाखंड और भेदभाव का ही बोलबाला है। यही पाखंड
मानवता को छिन्न-भिन्न कर रहा है।

-हेमा हरि उपाध्याय 'अक्षत', ईमेल से

1  'सुपरस््टटार' कर््मचारी
इलॉन मस््क को सैलरी मिली है उनके 
कद की वजह से। आज वह 
टेस््लला की सबसे बड़़ी पहचान 
हैं। नॉलेज इकॉनमी में ऐसे 
कर््मचारियों को सुपरस््टटार 
कहते हैं। ऐसे ही एक और उदाहरण मेटा 
के मार््क जकरबर््ग हैं।

4  अरबों का नुकसान
अगर कोई बड़़ा रिसर््चर अचानक गुजर 
जाए, तो उसकी टीम के 
इनपुट में लंबे वक््त के लिए 
5–8% की गिरावट आती 
है। AI और बायोटेक जैसे 
क्षेत्रों में यह छोटी-सी गिरावट 
भी अरबों में होती है।

2  टैलंट की अहमियत
Alphabet, Amazon, Oracle, 
Palantir जैसी कंपनियां 
मानती हैं कि उनकी 
सफलता में तकनीकी 
कर््मचारियों का सबसे बड़़ा 
हाथ है। इनके न रहने से 
कंपनी को भारी नुकसान हो सकता है।

5  दूसरों का फायदा
प्रतिभाशाली कर््मचारी के साथ कई और 
लोग भी कंपनी छोड़ देते 
हैं। इसका फायदा प्रतिदं्वद्वी 
उठा सकते हैं। OpenAI 
बड़़ा उदाहरण ह,ै जिसके 
को-फाउंडर प्रतिस््पर्धी कंपनियां 
खड़़ी कर चुके हैं।

3  रिसर््च का खुलासा
साल 2020 की एक स््टडी के मुताबिक, जिन कंपनियों के 
CEO अचानक बीमार पड़ गए, उनके मुनाफे और निवेश में 
कमी दर््ज की गई। स््टडी में यह बात भी सामने आई कि अगर 
बॉस युवा हो, तो नुकसान ज््ययादा होता है।

ट्रिलियन भी काफ़़ी नहीीं
$1 ट्रिलियन... टेस््लला न ेजब इलॉन मस््क के लिए इस 
सलैरी पकेैज को मंजरूी दी, तो दनुिया हरैान रह गई। 
हालाकि इंडस्ट्री के जानकारों की नजर मे ंरकम बड़़ी 
ह,ै पर चौंकान ेवाली नहीं। प्रस््ततुति: शैलेद्र पाडेय

पॉइंट

AI Image

AI Image

आर.एन.आई. पजीयन नबर 1613/1957 स्वत्वाधिकारी बेनेट, कोलमैन एड कपनी लिमिटेड के लिए आर. कृष्णमूर्ति द्वारा टाइम्स
ऑफ इडिया बिल्डिग, डॉ. डी. एन. रोड, फोर्ट, मुबई 400001 से प्रकाशित और उनके द्वारा (1) टाइम्स ऑफ इडिया सबर्बन प्रेस,
आकुर्ली रोड, निकट वेस्टर्न एक्सप्रेस हाइवे, कादिवली (पू.) मुबई 400101 एव (2) टाइम्स ऑफ इडिया प्रिट सिटी, प्लॉट न. 4,
टी.टी.सी. इडस्ट्रियल एरिया, ठाणे बेलापुर रोड, ऐरोली, नवी मुबई-400708. फोन न. (022) 2760 9999 ; फैक्स:(022) 2760
5275। फोन मुबई: (022) 66353535, 22733535 रेस्पास: (022) 66353636, 22733636 फैक्स: (022) 22731889,
22731144, कादिवली (022) 28872324 से मुद्रित। स्थानीय सपादक (मुबई) : सुदर चद ठाकुर (पी. आर. बी. अधिनियम के
अतर्गत समाचारो के चयन के लिए उत्तरदायी) सर्वाधिकार सुरक्षित। प्रकाशक की लिखित अनुमति के बिना सपूर्ण या आशिक पुनर्प्रकाशन
पूर्णत: प्रतिबधित। सड़क व रेल परिवहन सेवा शुल्क: मुबई, ठाणे व रायगड जिलो के बाहर 1.00 रुपया। विमान सेवा शुल्क: रायपुर,
नागपुर, गोवा एव वाया 2.00 रुपये, इदौर, चेन्नै एव वाया 3.00 रुपये, अहमदाबाद, बेगलुरु, कोचीन, कोयम्बतूर, एरनाकुलम, हैदराबाद,
कोझीकोड, मगलूर, त्रिवेद्रम, उदयपुर, वाइजग एव वाया 4.00 रुपये, दिल्ली, कोलकाता, एव वाया 5.00 रुपये।

readersmail.nbt@gmail.com पर 
अपनी राय नाम-पते के साथ मेल करें।

